
ТІЛЕК-БАТА СӨЗДЕРІНІҢ ТӘРБИЕЛІК МӘНІ

Қазақ халқының ұлттық мәдени игіліктерінің ішінде, елдің рухани қазынасында бата сөздердің мән-мағынасы, қадір-қасиеті айрықша бағалы. Өйткені, қанымызға сіңісті, жанымызға жағымды, ой-санамызға нұрлы шуақ сыйлап, сілкіндіріп серпілтетін, марқайтып қанаттандыратын осынау ақыл, нақыл сөздер - тәрбиенің бастау-бұлағы. Аталардың қасиетті өсиеті - замандар мен ғасырлар бойы мысқалдап жиналып, ақыл елегінен өткізіліп тексерілген өмір тәжірибесінің, тарихи санасының даналық қорытындысы, адамгершіліктің ереже-қағидасы іспеттес. Халықтың тілек-бата сөздері жас ұрпақты сабырлы, зерделі, арлы болып өсуге жетелейді, туған жерін, тәуелсіз елін қорғайтын ержүрек азамат боп қалыптасуына ықпал етеді, әр нәрсенің байыбына барып, кешірімді болуға үйретеді. Ұлттың болашағы, келешектің иесі - ұрпағына амандық, парасаттылық, ізеттілік, өжеттік, мейірім, өнер-білім, құт-береке, ұзақ өмір, үлкен табыс тілеу - ежелден адамзаттың асыл мұраты болса керек. Мысалы, 
Азамат болып ер жетсін,
Ақсақал болып төрлетсін,
Азамат болып көрікті,
Ғұмыры болсын берікті.
Азамат болсын ардақты,
Мінезі болсын салмақты,
Өнері болсын жан-жақты,
Осы айтқанның бәрі қабыл болып,
Алла берсін зор бақты! 
Тілек-бата сөздерінде уақыт ағымына қарай қазіргі күнде айтыла бермейтін тіркестер де кездеседі. Оларды көркем туындылардан, фольклорлық шығармалардан ғана табуға болады. Мұндай тіркестердің ішінара қолданыстан шығуы немесе сирек кездесуі тіл мен мәдениеттің өркениетке ұмтылуын, қоғам өзгерісін білдіреді. Осы орайда ұлттық дүниетаныммен байланысты кейбір ұғымдардың ығыстырыла бастауы немесе басқа атауға ие болу жағдайы туындайды. Қазақ баталарында осындай мәнге ие болған тіркестің қатары ұшырасады. Мысалы, белгілі зерттеуші В.В.Радлов жинаған қазақ фольклорының үлгілері енген «Ел қазынасы – ескі сөз» атты еңбекте мынадай бата сөздері кездеседі: 
Әр кезде байлық кетпесін,
Кешке келіп шулатқан,
Қошақанның атасы,
Қошқар бассын үйіңді.
Бақайлары шыртылдап,
Мүйіздері жылтылдап,
Үй арасын боқ еткен,
Ішсе, айранға тоқ өткен,
Бұзаулардың атасы,
Бұқа бассын үйіңді!
Шудаларын шаң басқан,
Артқы өркешін қом басқан,
Ботақанның атасы,
Бура бассын үйіңді!
Шыңыр-шыңыр кісінескен,
Тышып боғын иіскескен,
Құлыншақтың атасы,
  Айғыр бассын үйіңді!
 Осы бата өлең жолдарындағы«қошқар бассын үйіңді», «бұқа бассын үйіңді»,  «бура бассын үйіңді»,  «айғыр бассын үйіңді» тіркестерінің қазіргі кезде айтылмауы бүгінгі күні халықтың айналысатын кәсібі тек мал шаруашылығы еместігінен хабардар етеді. Сол сияқты бүгінгі күнде қолданыста кездесе бермейтін тілектің бірі «Түндерің бейқұт болсын» тіркесі қазіргі таңда түрленіп, «Бай, қуатты болайық!» актив лексикаға айналған. «Бейқұт» парсы тілінен аударғанда «тыныштық», «бейбітшілік» дегенді білдіреді. 
	Тілек–бата қазақ өмірінің күнделікті тұрмысының барлық саласын қамтитындықтан, тек ежелгі қазақ көрінісінің белгісі ғана емес, бүгінгі күнгі қазақ бейнесін де танытатын сөйлеу этикетінің түрі болып саналады. Осы орайда қоғамның дамуына, ондағы түрлі өзгерістерге байланысты  тілдік қолданыста жаңа сөздер еніп, енді бір сөздер қолданыстан шығып қалып жатады. Бұл жалпы тілдер табиғатына да тән құбылыс. Бұрынғы кезде қазақ халқының негізгі күнкөріс көзі төрт түлік мал болғандықтан, «мал-жаның аман ба?» деп амандық сұрасып, оған байланысты түрлі тілектерді молынан қолданған. Мысалы, «Ер қанаты ат» деп білген қазақтар ер жігіттің бейнесін тұлпарсыз елестетпеген. Оған жырлардағы Ер Тарғынның, Алпамыстың, Қобыландының жүйріктерін айтуға болады. Ерлердің мерейін өсіру үшін «Тұлпарың жүйрік болсын», «Алтын ерлі ақбоз ат, астыңызда арысын» деген сияқты бата жолдарында кездеседі. 
	Қазақтарда о дүниеге аттанған кісіге қаратып айтылатын «бақұл бол», «жатқан жерің жайлы болсын» деген сияқты қазіргі тілімізде жиі айтылатын тіркеспен қатар «ақыретің мамыр болсын» деген бүгінгі қолданыста кездесе қоймайтын тілекті кездестіреміз. Мұндағы ақырет сөзі көр, яғни адам қайтыс болған соң жерленетін жерінің атауы болса, мамыр сөзі жайлылықты, жылылықты білдіреді. Сондықтан аталған тіркес «жатқан жерің жайлы болсын» деген бүгінгі тілек сөзімен мағыналас болып келеді. Бірақ қазіргі қолданыстан орын алмаған.       
Ал бүгінгі күні тұлпардың орнын темір көліктер басқандықтан «Мәшинең жүйрік болсын», «Мiнгенiң Lexus болсын! Газды басқанда "оборот" болсын! Бұрылғаның "поворот" болсын!»  деген жаңа тілек пайда болған. Осы орайда айта кетер бір жайт, бүгінгі тойларда, отырыстарда айтылатын тілектердің сипаты тым жеңілденіп кеткен сияқты. «Аспаның ашық, денің сау болсын, бақыт тілеймін» немесе «зор денсаулық, қажымас қайрат, талмас қанат тілеймін» деген сияқты сөз тіркестері өте жиі қолданылады. Бір ортадағы бірнеше адамның айтатын пікірі осыған саяды. Тыңдаушы қауым тілек айтушының сөзін бастағанынан-ақ кейінгі айтатын ойын бірден-ақ түсінеді. Бұл тыңдаушы ортаны жалықтырып, мезі етеді, тілек деген ұғымның әсерін төмендетеді. Сонымен қатар, жеңіл–желпі әзілге құрылған тілектер де бүгінгі жастардың қолданысында жоқ емес, бір ортада отырған жастар бір-біріне тілек айтқанда, көбінесе «бай бол», «ақшаң көп болсын» сияқты тілектер айтып жатады. Бұл да бүгінгі қоғам талабындағы адамдардың сөйлеу әрекетінің өзгеруінен туындаған тілектер деп түсінеміз. Алайда, қазақ халқы «бір сөзге семіріп, бір сөзге арыған халық» емес пе? Олай болса, осы орайда  бір ауыз сөздің құдіретін түсінбейтін ұрпақ тәрбиелеп жатқан жоқпыз да деген маңызды сұрақ туындайды. 
Ал асабалардың тіліндегі мына дүниелерді тілекке жатқызуға бола ма?
Ірі болайық, тірі болайық,
«Крутойдың» бірі болайық! 
немесе:
Жегенің торт болсын!
Мінгенің Fоrd болсын!
Газды басқанда "оборот" болсын,
Бұрылғаның "поворот" болсын!
Iшкенiң "сок" болсын,
	Дұшпаныңжоқболсын!
Бар болса "черт" болсын!
"Проблема" жоқболсын!
Ойнағаның бильярд,
Портмонеңде миллиард!
Қалтаңда ақшаңболсын,
Үйiңде бақшаңболсын!
Осыған көңіліңтолсын,
Өмiрiңұзақболсын!
Біздің ойымызша, бұл тілек емес, белгілі бір ситуацияға қатысты әзіл-оспаққа жеңіл-желпі құрылған варваризмдер.
Жалпы бата сөзінің мазмұнынан прецендентті атауларды жиі кездестіреміз. Бұл – өз кезінде әлеуметтік маңыз иеленген лингвомәдени таңбалар. Қазақ баталарында тұтастай прецендентті мәтінге ие болған бата жолдары да бар. Бата мәтіндерінде аруақтың, пайғамбардың, мифтік тұлғалардың, батырлар мен белгілі мемлекет қайраткерлерінің және елге танымал болған есімдер енгізілетіндігін білеміз. Бата-тілекті қасиет санаған қазақ халқы жастарды баталы, зерделі азамат етіп өсіруді мақсат тұтқан:
Абайдың басын берсін,
Жамбылдың жасын берсін
Сәкеннің сәнін берсін,
Күләштің әнін берсін...
Қазіргі ғылым мен техниканың қарыштап дамыған заманынында жастардың ұғымына түсінікті, сөз орамдары үйлесімді, тәрбиелік мәні зор тілек–бата сөздердің бар екендігін жоққа шығаруға болмайды. Сөзіміз дәлелді болу үшін облыстық басылым болып табылатын «Жетісу» газетінің «Ардагер» қосымшасында бүгінгі халық арасында қолданылып жүрген немесе жеке адамдардың авторлығына қатысты бата–тілектерді мысал ретінде келтірейік, Бұл бата жолдарында «Еліңнің елеулісі бол, халқыңның қалаулысы бол», «Махаббатарың биік, пәк болсын», «Дәуренің сәнді болсын», «Ғұмырың мәнді болсын», «Еңбектерің жемісті болсын» деген сияқты тармақтар кездеседі. Бұл жолдар бүгінгі қоғамда аса көп қолданылатын активті тіркестерге айналған.   
Десек те, қазіргі таңда бұған кері процестің де жүріп жатқандығын байқаймыз. Оған дәлел, бүгінгі күні қазақстандық телеарналарды жаулап алған түрік сериалдарының кейіпкерлерін де тілек жолдарына қосатындар баршылық. Мәселен, көрермендердің «сұрауы» бойынша «Қазақстан» ұлттық телеарнасынан екі мәрте көрсетілген «Мың бір түн» сериалындағы:
Онурдың махаббатын, 
Шехризаттың шапағатын,
Канның еркелігін, 
Мехрибанның сабырлығын, 
Банудың сұлулығын,
Керемнің кемесін,
Бурхан мырзаның үйін, 
Нәдиде ханымның миын берсін! – деп тілек білдіріп жатады. 
Әрине, қоғам бір орында тұрып қалмайды, үнемі өзгерісте, қозғалыста болады. Алайда, тәрбие, өнеге бастауы - тілек-бата сөздердің құнын жоғалтып алсақ, күлдіреміз деп бүлдіріп алсақ қайтеміз? 
Олай болса, «Атаңнан бота қалмасын, бата қалсын», «Баталы ер арымас, батасыз ер жарымас», «Бата – сөздің анасы», «Батаменен ер көгерер» деп ұрпақтан–ұрпаққа жалғасып келе жатқан аталы сөздерге айрықша мән беріп, ғасырдан–ғасырға ұласып, бізге жеткен асыл қазынамыз – тілек–бата сөздердің тәрбиелік мәнін ашу бүгінгі күн талабы деп білеміз. 

